
     బెంగిలిమెతుకులు చల్లుట, యుం గలుగదు మున్నవోలె నుర్విఁ దఱుచుగన్.84

క. కడు బలు లిడలే రిచ్చటి, వెడమాయపుటాస లెల్ల వేగ విడిచి యొం

     డెడ కరిగి నేరిచినక్రియఁ, గడుపులు రక్షించుకొనుట కార్యము మనకున్.
85

మ. అని కాకుల్ తమ దేశమున్ విడిచి భుక్త్యాకాంక్ష నెందేనియుం

     జనుచో దవ్వులఁ ద్రోవ నొక్కయెడఁ గాసారంబులో నుండి క

     న్గొని మోదంబున నీరుకాకు లనుపక్షుల్ పక్షిజాతిత్వమా

     త్రనిబద్ధం బగు బాంధవంబునన చేరంబోయి ప్రార్థించుచున్.
86

ఉ. తోకొని వచ్చినం దొలుతఁ దోయజషండము దన్పు తియ్యనీ

     రేకట వోవఁ గ్రోలి దరి ని మ్మగుచెట్టులనీడ నుండఁగాఁ

     బ్రోకలు గట్టి వారిఖగముల్ తమముందఱఁ బెట్టు మీలఁ బే

     రాఁకలి యల్లఁ దీర్చుకొని యచ్చట నద్దినరాత్రముండుచున్.
87

సీ. కదలి వేకున నేగఁగడగుచో నప్పుడు నీరుకాకులు వచ్చి మీర లేమి

     పనికి నెచ్చోటికి జనియెద రనిన మావసియించుదేశ మవగ్రహమున

     పలఁగిన నాహారములు లేక యిందఱుఁ బండినభూముల కొండుకడకు

     నరిగెద మనని వాయసములఁ గారండవము లట్టిదేని నేవలను నేల

గీ. యిచట నిల్వుఁ డింక దీకొల నెన్నఁడు, జలచరములు నిందుఁ జూలఁ గలవు

     ననుడుఁ గాకు లబ్బ వామిషంబులు మాకు, మేము నీఁదువెరవు లేమిఁ జేసి.
88

క. కావున నుదరము లిచ్చట, నేనెరవునఁ బ్రోచికొందు మే మనుటయు మే

     మీవిధ మెఱుఁగుచు నొండొక, ఠావునకుం బోవచ్చుట తగవే మాకున్.
89

వ. అని మఱియును.
90

క. కారండవమ్ము లనియెన్, మీ రూరక కొలనికఱుత నిలువుఁడు మీకా

     హారంబులు గా నిచ్చలు, వారిచరోత్కరముఁ బెట్టువారము తనియన్.
91

వ. అనుటయు నగుగాక యని నిలిచి.
92

మ. జలపక్షుల్ వెలివైనఁ గ్రొవ్వు గలమత్స్యవ్రాతమున్ మ్రింగుచున్

     జలజావాససమీపకుంజశిశిరచ్ఛాయాప్రదేశంబులన్

     లలిఁ గ్రీడించుచు లీల న ట్లమితకాలం బచ్చటం బుచ్చి య

     బ్బలిపుష్టంబులు పుష్టదేహములతోఁ బ్రహ్లాదముం జెందుచున్.
93

క. తమదేశంబున దుర్భి, క్షము వాయుట యరసి యెఱిఁగి చనుచుండి విచా

     రము సేయఁ దొడఁగె నప్పుడు, తమలో నన్నీచఖగవితానము లెల్లన్.
94

